
«Салавыч күппрофильле лицее»

Тәрбия сәгате
“Чын кеше нинди була?”

Әзерләде:Хөрмәтуллин Ришат Рашитович, 6 нчы сыйныф җитәкчесе
                                          2021
Максат: чын кеше төшенчәсенә аңлатма бирү; туган илнең улы булу өчен шәхес нинди сыйфатларга ия булырга, шул сыйфатларны үзеңдә булдыру өчен ни эшләргә кирәклегенә төшендерү; туган ил, туган җир, халкыбызга хөрмәт  һәм горурлану хисләре тәрбияләү. 

Җиһазлау: татар теленең аңлатмалы сүзлеге, «Чын кеше» кеше журналының макеты, РФ һәм ТР Конституцияләре
 Укытучы: 

Исәнмесез, хәерле көн укучылар. Мин сезне бүген бик җитди сөйләшүгә чакырам. Тәрбия сәгатебез бик әһәмиятле темага багышланган. Ул «Чын кеше» дип атала. Без аны телдән журнал рәвешендә үткәрербез. (Тактага журнал макеты эленә.) Әлегә бу журналның эскизы гына  һәм басылачак рубрикаларның исемнәре генә бирелгән. Бүгенге сөйләшүебездә яңгыраячак фикерләребез белән әлеге рубрикаларыбызны тулыландырырбыз. Аннан, журнал әзер булгач, без аны башка мәктәп укучыларына да тәкъдим итәрбез. алар да,сезнең уй-фикерләрегезне укып, уйлансыннар, кылган эш-гамәлләренә бәя бирсеннәр. Алар да чын кешелек сыйфатларын үзләрендә булдырырга тырышырлар дип ышанасы килә.

Иң башта журналыбызның исеменә бәйле берничә сүзгә аңлатма биреп китик әле. Сез «гражданин», «гражданка» яисә «гражданчылык» дигән сүзләрне ничек аңлыйсыз? (Җаваплар тыңлана.) Аңлатмалы сүзлектә бу сүзләргә мондый аңлатма бирелгән:

Гражданин(ка) – нинди дә булса бер дәүләт кешесе булу, шуның гражданы булу хокукы.

Гражданчылык – хәрби булмаган, гадәти тормыш кешесе яисә үз иленең патриоты булу.

Һәр илнең Конституциясендә (РФ һәм ТР Конституцияләре күрсәтелә) гражданнарның хокук һәм бурычлары бирелә, ә без бүген аңа хас булырга тиешле сыйфатларны ачарга тырышырбыз.

Кеше тугач та шушы туган җиренең, үз иленең гражданы булып исәпләнә башлый. Ә 14 яше тулгач, һәр кешегә, аның тулы хокуклы гражданин(ка) булуын раслап, аңа шәхесне раслау кенәгәсе (паспорт) бирелә. Шуннан башлап кеше үзенең эш – гамәлләре өчен юридик җаваплы шәхес булып санала башлый.

Бергәләп уйлап карыйк әле, әлеге гражданга нинди сыйфатлар хас булырга тиеш икән соң? Ул кешене сез нинди итеп күз алдыгызга китерәсез? Шушы сорауларга җавап табу өчен без журналыбызга мөрәҗәгать итәрбез. Ул эшебезне системалы алып барырга ярдәм итәр, безнең уйларга дөрес юнәлеш бирер.

Журналыбызның беренче битен ачыйк. Биредә «Олыласаң олыны – олыларлар үзеңне» дигән рубрика бирелгән. 

Кош очар өчен, кеше бәхет өчен яратылган. Бәхетле булу өчен бик күп нәрсә: тамак тук, өс бөтен, көнкүреш уңайлыклары, сине ярата торган кеше, җаның теләгән эш, туасы көнгә ышаныч булу, бигрәк тә, үз тирәңдәге кешеләрнең сине ихтирам итүе кирәк. Мәһабәт буй- сын, матур төс- бит, нык сәламәтлек, зирәк акыл да артык түгел. Әмма боларның кадерен белү зарури. Чөнки тормышта яшәп тә, иркәләп- назлап кына үстерелгән кеше башкаларга ихтирамсыз булырга да мөмкин. Тәүфыйклы булу кешегә иң кирәкле сыйфат.

Һәр кеше - үзе бер дөнья. Тәүфыйклы кешенең йөзеннән нур балкып тора. Укучылар! Кешеләрнең зарына колак салыгыз, тирә- юньдәгеләргә  игьтибарлы булыгыз. Кещеләргә ярдәм кулыгызны сузарга әзер торыгыз. Яхшылык җирдә ятмас! Башкаларга булыша алуыгызга сөенеп яшәргә өйрәнегез. 

Табигать шулай яратылган бит ул: изгелек җирдә ятмаган шикелле, явызлык та кире үзеңә явызлык, начарлык булып кайта. Бу турыда сез бәлки укыганыгыз, телевизордан караганыгыз бардыр. Ягез. кайсыгызның да булса берәр вакыйга хәтеренә төшмәдеме? (Укучыларны тыңлау.)

Укучылар,  менә еш кына сез бер дә юкка үпкәлисез, киреләнәсез. өлкәннәргә каршы сүзләр әйткән чакларыгыз булгалыйдыр. Әйтсәгез дә, онытасыз. Ә уйламыйча әйткән шул сүзегез белән сез олы кешене ничек рәнҗетүегезне, аның хәтерен калдыруыгызны, аңа ничек кыен булуын белмисез дә. Еллар үтәр. Сез үзегез дә олыгаерсыз. Берәм- берәм бар да исегезгә төшәр, әмма соң булуы бар. Шүңа күрә хаталарыгызны вакытында төзәтергә һәм мөмкин кадәр азрак хаталанырна тырышыгыз. Әгәр хәтер калдырырга өлгергәнсез икән- һичшиксез гафу үтенегез. Үз гаебеңне таный белү, гафу үтенә белү- үзе бик кирәкле сыйфат.

(И.Юзеевның «Бер сүз» исемле шигыре укып кителә.)

Әйе, «Әйткән сүз - аткан ук» диләр бит, шуңа күрә һәр сүзеңне уйлап, үлчәп сөйләргә кирәк. Олы кешеләр, әти- әниләребез турында шигырьләр, канатлы сүзләр дә күп. Шуларның берничәсен сөйләп китик әле. 

(Р.Мингалим «Иң зур кеше», Р.Миңнуллин «Әни кирәк» шигырьләре һәм мәкаль-әйтемнәр укып кителә.)

Кечегә шәфкать итеп юл бир, 

Олыга хөрмәт итеп кул бир.

Олыларны хөрмәт ит,

Кечкенәләргә шәфкать ит.

Олыласаң олыны, олыларлыр үзеңне.

Шушы сүзләр белән бу рубриканы йомгаклап, журналыбызның икенче битен ачарга тәкъдим итәм.Ул «Яхшы сүз яшәртә, көч бирә» дип атала. Икенче төрле әйтсәк, бу шифалы сүзләр була. 

Укучылар! Әти-әниләргә, олы кешеләргә, укытучыларыгызга карата нинди матур сүзләр әйтеп була? Гомумән, сез нинди серле, шифалы сүзләр беләсез? (Укучыларны тыңлау.)

Рәхмәт, нинди матур сүзләр беләсез икән сез. «Яхшы сүз - җан азыгы» диләр бит. Һәр иртәдә - хәерле көн, кичен - тыныч йокы тели белегез. Бу сүзләрне ешрак әйтеп, һәркемне ешрак шатландырыгыз. Матур сүзләр ишетеп өлкәннәр, дусларыгыз, якыннарыгыз сезгә елмаерлар, аларның да, сезнең дә кәефегез күтәрелер. (Бер укучы Г.Латыйпның «Яхшы сүз» шигырен укып китә.)

 Әйе, балалар. Болар бик хак әйтелгән сүзләр. «Кул ярасы бетәр, сүз ярасы бетмәс» диләр. Шуңа күрә якыннарыгызны, дусларыгызны рәнҗетә күрмәгез. 

Журналыбызның өченче битендә «Ни чәчсәң - шуны урырсың» дигән рубрика урнаштырылган. 

Белгәнебезчә, һәр кеше беренче тәрбияне гаиләдә ала. Безнең тәрбиялегебезнең дәрәҗәсе әти-әниләребезгә, туганнарыбызга бәйле. Чөнки, һәр бала да бөтен нәрсәдә дә үрнәк итеп әти- әнисен, туганнарын ала. «Алма алмагачыннан ерак төшми», «Оясында ни күрсә - очканда шуны эшләр» диләр. Гаилә тәрбиясе турында зур фикер ияләре дә болай дигәннәр иде. Мәсәлән, Сухомлинский: «Балалар яхшымы, начармы - бу сезнең әхлагыгызның, сезнең гражданлык бурычыгызның, сезнең тәртибегезнең, сезнең культурагызның көзгесе».

А.С. Макаренко: «Тәрбия эшендә иң мөһиме - гаилә тормышын оештыра белүдә».

Әйе, бик акыллы фикерләр болар. Әмма, беркемгә дә әти-әниләрен сайлап алу хокукы бирелмәгән бит. Теләгем шул: һәрберегезнең , үсеп җиткәч чын кешеләр, үрнәк әти- әниләр булып үсүегезне теләр идем. Ә бит гаиләләрнең ныклыгына илебезнең куәте дә, көче дә бәйләнгән. 

Журнал укуыбызны дәвам итик. Дүртенче биттә урнаштырылган рубриканың исеме «Чын кеше нинди була?» дип куелган. Без бергәләшеп шушы сорауга җавап табарга тырышып карарбыз.

 Иң башта мин сезгә бер хикәя укып китәрмен, ә сез игътибар белән тыңлап утырыгыз. Аннан соң хикәя буенча фикер алышырбыз. (Хикәядә сүз оныгы белән яшәүче карт һәм аларның коесы турында бара. Һәр юлаучы аннан су эчә һәм бабайга рәхмәт әйтеп китә торган булган.  Әмма бер көнне коеның чиләге коега төшкән. Икенче көнне коедан бер юлаучы үз чиләге белән алып су эчкән дә, бабайга берни әйтмичә китеп барган. Оныгы: «Бу нинди кеше?», - дигәнгә, карт: «Бу кеше түгел», - дип җавап бирә. Икенче юлаучы аларга да су эчерә, әмма калган суны комга түгеп, чиләген алып китә. Моны да бабай: «Кеше түгел», - ди. Өченче юлаучы чиләген коела бәйләп калдыра. Моның турында карт: «Бу чын кеше», - ди.)

Бу хикәядә өч юлчы турында сөйләнелә. Сез шуларның кайсысын чын кеше дип атар идегез? (Укучыларның җаваплары тыңлана.) Ни өчен? Ә беренче, икенчеләре ни өчен чын кеше түгел? (Җаваплар тыңлана.)

Дөрес, укучылар, кеше үзенең киләчәге турында гына түгел, ә башка кешеләр киләчәге турында да уйларга тиеш.

Ә сез чын кешеләр турында нинди мәкаль-әйтемнәр беләсез? (Тыңлап кителә.) 

Хәзер мәшһүр шагыйрь М.Акмулланың «Кешенең биш асылы» шигырен дә тыңлап китик әле (Укып кителә).
Чын кеше булу өчен иң беренче чиратта эчке дөньяңның, кылган эш- гамәлләреңнең матур булуы кирәк. 

(Бергәләп Чын кеше моделе төзелә.)

      Чын кеше

һәрвакыт табигый    яхшы сыйфатларга ия     һәркемгә үрнәк
Тормыштан ямь табып, кешеләр өчен үзеңне кирәкле итеп тою, минемчә, дөньяда иң зур бәхет. Ә сез бәхет сүзен ничек аңлыйсыз? (Җаваплар тыңлана.)

Бу рубрикабызны Н.Дәүлинең «Бәхет кайда була?» шигырендәге юллар белән тәмамлыйк. (Укып кителә).
Журналыбыздагы соңгы рубрика «Мин яратам сине, Туган илем» дип атала. Яраткан шагыйребез Ф.Яруллин туган җир турында матур шигырь иҗат итте. Ул «Туган ягы кирәк кешегә» дип атала. (Укып кителә).
Әйе, һәр кешегә дә иң беренче чиратта, әти- әнисе белән беррәттән, туган иле, туган җире кирәк. Туган илсез кеше- канатсыз кошка тиң. Кош канатсыз яши алмаган кебек, кеше дә туган җирсез тора алмый. Торган җир көмеш булса, туган җир  алтын була. Туган җирең бар икән, син аның лаеклы кешесе булырга тиешсең. Аның үткәнен өйрән, бүгенгесен күзәт һәм киләчәге өчен җан атып, кайгыртып яшә. Туган җиреңне һәрчак кадерлә, сакла! Туган җиребез турында сез нинди матур сүзләр беләсез? (Укучыларны тыңлау.)

Җәмгыятебезнең киләчәге, бүгенгесе яшь буынның, сезнең, нинди булуыгызга бәйле. Без бүген, димәк, чын кешеләргә хас булган, дөресрәге, үз иленең гражданины нинди сыйфатларга ия булырга тиешлеген ачыкларга тырыштык. Димәк, чын кеше нинди булырга тиеш? (Укучыларның җаваплары тыңлана.)

«Көчлелегең белән горурланма,

Кешелегең белән горурлан» дип язды М.Җәлил. 

 Ышанып калам, сез бу әйбәт сыйфатларны үзегездә булдырырга тырышырсыз. Бу матур фикерләребезне һәм монда әйтелгән сүзләребезне туплап, шушы журналга язып куярбыз. Журналның беренче саны әзер. Аннан ул журналны башка балалар да укысыннар, үзләренә сабак алсыннар, башкаларга да киңәшләр бирсеннәр иде. Киләчәктә мондый журналлар тагын да чыгуын дәвам итәрләр дип ышанып калыйк. Сезгә соңгы сүзем шул: сез чын кеше булып, илебезгә, үз-үзегезгә тугры булып кала белегез. (Ф.Яруллинның «Тугрылык» шигыре укыла.)

Безнең туган җиребез - Татарстан республикасы. Мин сезнең илебез өчен кирәкле, чын кешеләр булып үсүегезне, Җөмһүриятебезнең чын гражданнары булуыгызны телим. Сезгә башка кешеләр карап соклансын. Ватаныбызны зурлагыз, яратыгыз! (Бергәләп «Мин яратам сине, Татарстан» җыры башкарыла.)

